
NË EMËR TË POPULLIT

GJYKATA THEMELORE NË PEJË-DEPARTAMENTI I PËRGJITHSHËM- me gjyqtaren Nushe Kuka  Mekaj, me sekretaren juridike Fitore Bojku, procesmbajtëse, në çështjen juridiko-penale kundër të pandehurit A. C, nga fshati H, Komuna e Pejës, për shkak të veprës penale  lëndim i lehtë trupor, nga neni 188 par.1, nënpar.1.4, të KPRK-së, i akuzuar sipas aktakuzës të Prokurorisë Themelore në Pejë, P/II.nr.180/18, dt. 15.2.2018, në seancën e shqyrtimit fillestar, të dt. 13.3.2018, në prezencën e prokurores së shtetit, Sanije Gashi Seferi, të pandehurit, A. C, dhe mbrojtësit të të pandehurit av. Arben Kelmendi, në të njëjtën ditë bie dhe me dt. 19.3.2018, përpiloi këtë:


A K T GJ Y K I M

I pandehuri,

A C, i identifikuar në bazë të letërnjoftimit nr................., i lindur me ....., në fsh. H, K. Pejë, ku edhe tani jeton, i biri i  S dhe nënës H, e gjinisë N, i martuar ......, me profesion ............, i gjendjes së ..............., shqiptar, Shtetas i Republikës së Kosovës, mbrohet në liri.

ËSHTË FAJTOR 

Për shkak se:

Me dt. 20.01.2018, rreth orës 16:00, në fsh. H, K. Pejë, me dashja i ka shkaktuar lëndime të lehta trupore të dëmtuarit D E, në atë mënyrë që, pas një mosmarrëveshje të atëçastshme në mes tyre, i pandehuri e godet me grushte në kokë dhe në trup të dëmtuarin në fjalë, ku si pasojë e goditjeve, të njëjtit i ka shkaktuar lëndime të lehta trupore, me pasoja të përkohshme në shëndet. 

- Me çka ka kryer vepër penale lëndim i lehtë trupor, nga neni 188 par.1, lidhur me nënpar.1.4,  të KP-së.

Në bazë të nenit 4, 7, 41, 43 par.1, pika 1.1 dhe 1.3, 46, 73, nenit 188 par.1, lidhur me nënpar.1.4, të KPRK-së, si dhe nenit 244, 245, 246, 248 par. 1,2 dhe 4, 365 të KPP-së, të pandehurin e 

GJYKON 

Me dënim me gjobë në shumën prej 400 € (katërqind euro), të cilën gjobë obligohet që ta paguajë në afat prej 15 ditësh, pas plotfuqishmërisë së këtij aktgjykimi, nën kërcënim të përmbarimit me dhunë.

Nëse i pandehuri nuk dëshiron ose nuk mund ta paguajë gjobën në tërësi, gjykata mund të  zëvendësojë dënimin me gjobë me dënim me burgim, duke ia llogaritur një ditë burgimi me çdo 20 euro gjobë.

Obligohet e pandehuri që në emër të shpenzimeve të procedurës penale dhe të paushallit gjyqësor, të paguajë shumën prej njëzet euro (20) €, në afat prej 15 ditësh nga dita e plotfuqishmërisë së këtij aktgjykimi.

Obligohet i pandehuri që të paguajë taksën për programin e kompensimit të viktimave të krimit, në shumë prej 30  (tridhjetë) euro, në afat prej 15 ditësh pas plotfuqishmërisë së këtij aktgjykimi.

I dëmtuari D E, për realizimin e kërkesës pasurore juridike udhëzohet në kontest civil.

A R S Y E T I M

Prokuroria Themelore në Pejë-Departamenti i Përgjithshëm, ka ngrit aktakuzë, P/II.nr.180/18, dt. 15.2.2018,  kundër të pandehurit A. C, nga fshati H, Komuna e Pejës, për shkak të veprës penale lëndim i lehtë trupor, nga neni 188 par.1, nënpar.1.4, të KPRK-së, të cilës i është bashkëngjitur marrëveshja për pranim të fajësisë e arritur me dt 15.02.2018.

Me dt. 13.03.2018, është mbajtur seanca e shqyrtimit fillestar, në të njëjtën seancë është shqyrtuar marrëveshja për pranimin e fajësisë, sipas nenit 247 par 1 të KPPRK-së.

Pas deklarimit të prokurores së çështjes, të pandehurit, mbrojtësit të tij dhe të dëmtuarit, i cili nuk është njoftuar lidhur me marrëveshjen e arritur mes prokurorit dhe të pandehurit, gjykata duke u kujdesur sipas detyrës zyrtare, ka gjetur se marrëveshja nuk është arritur në pajtim me nenin 233 par 18 të KPPRK-së, andaj të njëjtën e ka refuzuar.

Bazuar ne nenin  233 par 20 të KPPRK-së, ka vazhduar me gjykim fillestar.

Bazuar në nenin 244 të KPP-së, prokurori i shtetit, ka përmbushur detyrimet që kanë të bëjnë me zbulimin e provave.

Gjykata konform dispozitave të nenit 246 par.1 të KPP-së, e ka udhëzuar të pandehurin me të drejtat e tij, ndërsa për mbrojtës ka angazhuar sipas përzgjedhjes së tij.

Pas leximit të aktakuzës, gjyqtari i vetëm gjykues, është bindur se i pandehuri e ka kuptuar  aktakuzën, i ka dhënë mundësinë që të deklarohet për pranimin ose mospranimin e fajësisë, duke e udhëzuar për rëndësinë dhe pasojat e pranimit të fajësisë, konform dispozitës së nenit 248 par 1 të KPP-së dhe atë me natyrën e veprës penale e cila ndëshkohet me gjobë ose me burgim  deri në 1 vit, se pranimi duhet të jetë i vullnetshëm dhe se pranimi i fajësisë është rrethanë lehtësuese, me rastin e marrjes së vendimit mbi dënimin, por i mohohet e drejta e paraqitjes së ankesës, për gjendje faktike, meqenëse nuk bëhet administrimi i provave.  

I pandehuri e ka pranuar fajësinë për veprën penale e cila i vihet në barrë, i vetëdijshëm për pasojat e pranimit të fajësisë, pranimin e ka bërë vullnetarisht, pa presion nga askush.

Gjykata ka marr mendimin e prokurorit të shtetit, të dëmtuarit dhe mbrojtësit të të pandehurit  lidhur me pranimin e fajësisë nga ana e të pandehurit, të cilët janë pajtuar në tërësi me pranimin e fajësisë, me arsyetim se ky pranim është bërë në baza vullnetare dhe ka mbështetje në shkresat e lëndës të cilat i janë bashkangjitur akuzës.

Duke pasur parasysh të lartcekurat gjykata e ka aprovuar pranimin e fajësisë nga ana e të pandehurit, e bindur se janë plotësuar kushtet nga neni 326 par.1, lidhur me nenin 248 par. 1, të KPP-së, pasi i pandehuri e ka kuptuar natyrën e veprës penale dhe pasojat e pranimit të fajësisë dhe se pranimi i fajësisë ka mbështetje në shkresat e lëndës siç janë: raporti i policit Osam Goçi, me nr. të rastit 2018-DA-0127, dt. 20.01.2018, deklarata e të dëmtuarit D E, të dhënë në polici, me dt. 20.1.2018, si dhe në prokurori me dt. 15.2.2018, raporti mjekësor me nr. 1142, në emër të të dëmtuarit D E, të lëshuar nga spitali regjionale në Pejë, dëftesa për konfiskimin e pronës, e dt. 21.01.2018, deklarata e të pandehurit A.C, dhënë në st. policor, me dt. 21.1.2018, si dhe në prokurori me dt. 15.2.2018, certifikata mbi dorëzimin e sendeve, e dt. 21.1.2018, si dhe foto dokumentacioni dhe nuk ka gjetur arsye për hedhje të aktakuzës meqë nuk përmban asnjë shkelje të qartë ligjore, ose gabime teknike dhe ka vazhduar me shqiptimin e dënimit.

Nga deklarata e prokurores së shtetit dhe të pandehurit, gjykata gjeti se në veprimet e të pandehurit ekzistojnë të gjitha elementet qenësore subjektive dhe objektive të veprës penale lëndim i lehtë trupor, nga neni 188 par.1, nënpar.1.4, të KPRK-së. 

Me rastin e matjes dhe shqiptimit të dënimit gjykata për të pandehurin, mori parasysh rrethanat lehtësuese dhe rënduese që ndikojnë në llojin dhe lartësinë e dënimit në pajtim me nenin 73 par.1, të KP-së, pranimin e fajësisë, sinqeritetin deklarues, ndërsa rrethana rënduese nuk gjeti, andaj të pandehurit i shqiptoi dënimin si në dispozitiv të këtij aktgjykimi.

Gjykata ka vlerësuar se dënimi i shqiptuar si në dispozitiv të aktgjykimit, është në proporcion me peshën e  veprës penale, me sjelljet dhe rrethanat e kryesit sipas nenit 73 par.1 të KP-së, shkallën e rrezikshmërisë shoqërore dhe përgjegjësinë së tij, me bindje se dënimi i tillë do të ndikojë në risocializimin dhe riedukimin e kryesve, si dhe do të ndikojë tek të tjerët të mos kryejnë vepra penale, ngritjen e moralit dhe forcimin e detyrimit për respektimin e ligjit, çka është edhe qëllimi i dënimit sipas nenit 41 të KP-së.

Vendimi për kompensimin e shpenzimeve të procedurës penale dhe të paushallit gjyqësor  është marrë në bazë të nenit  453 lidhur me nenin 450 par.2 pika 2.1 dhe 2.6, të KP-së.

Vendimi mbi udhëzimin e të dëmtuarit për realizimin e kërkesës pasurore juridike në kontest civil është marrë në bazë të nenit 463 par.1 të KPP-së. 

Vendimi për taksat e kompensimit të viktimave të krimit është marr në bazë të qarkores për zbatimin e ligjit, nr. 05/L-36.

GJYKATA THEMELORE NË PEJË-DEPARTAMENTI I PËRGJITHSHËM, P.nr. 160/18, 

Sekretarja juridike                                                                  Gjyqtarja e vetme gjykuese
     Fitore Bojku                                                                                 Nushe Kuka-Mekaj 
                                                                                                     
                                                                                                                    
KËSHILLË JURIDIKE: Kundër këtij aktgjykimi është e lejuar ankesa në afat prej 15 (pesëmbëdhjetë) ditëve nga koha e pranimit të të njëjtit, Gjykatës së Apelit në Prishtinë, nëpërmjet kësaj Gjykate Themelore.

